СЛУЖБА ОБЩА ПРЕПОДОБНОМУ ЕДИНОМУ


Вечер, на Господи, воззвах, стихиры, глас 8-й:


Подобен: Мученицы Господни:


Преподобен и честен светильник Божественный и светоносный, под спудом житейския толстоты никогдаже скрывается: но на версе полагает его высоких чудес Человеколюбец. Того молитвами, Христе, даруй людем Твоим велию милость. 


На рало возложил еси, всечестне, делание рук твоих, делая всегда Божественная, и не возвратился еси, зря вспять: но был еси управлен в Царствие Христа Воплощшагося Бога, во спасение душ наших.


В лодии телесней возимь, кроткими дыхании кроткаго Духа, легко прешел еси житейскую пучину, мудре: и на бисере многоценнем твоя имения продав, и обрет его в себе удержал еси, блажен быв Божественными добротами Его.


Слава, и ныне, Богородичен.


Помышления нечиста и устна льстива, дела же моя вся осквернена: и что сотворю? како усрящу Судию? Владычице Дево, моли Сына Твоего и Зиждителя и Господа, яко да в покаянии приимет дух мой, яко Един Благоутробен.


Крестобогородичен:


Не терплю Чадо, видящи Тя на древе уснувша, бодрость всем Подающаго: яко да древле преступления плодом, сном погибельным уснувшим Божественную и спасительную бодрость подаси Дева глаголаше плачущи, Юже величаем.








Аще имать самогласен, Слава, глас 6-й:


Еже по образу соблюд невредимо, ум владыку на страсти пагубныя постнически поставив, во еже по подобию, яко мощно возшел еси: мужески бо естество понудив, потщался еси хуждшее покорити лучшему, и плоть поработити духу. Темже монашествующих явился еси наставник, житель пустынный, благотекущих обучитель, правило добродетели известнейшее: и ныне на Небесех зерцалом разрешшымся отче наш   имярек, чисте зриши Святую Троицу, моляся несредственне о иже верою и любовию чтущих тя.





И ныне, Богородичен:


Богородице, Ты еси Лоза истинная, Возрастившая нам Плод живота, Тебе молимся, молися, Владычице, со святыми Апостолы, и всеми святыми, помиловати души наша.





Аще празднуеши с полиелеем, глаголи Богородичен воскресный:


Кто Тебе не ублажит, Пресвятая Дево? Кто ли не воспоет Твоего Пречистаго Рождества? Безлетно бо от Отца Возсиявый Сын Единородный, Тойже от Тебе, Чистыя, пройде, неизреченно воплощся:  естеством Бог Сый и естеством быв Человек нас ради;  не во двою лицу разделяемый,  но во двою Естеству неслитно Познаваемый. Того моли, Чистая Всеблаженная,  помиловатися душам нашим.


Вход. Прокимен дне.


Чтения три преподобническия.











На стиховне стихиры, глас 1-й.


Подобен: Небесных чинов:


Наста, Богоносе, солнца светлейший твой праздник, озаряет приходящия к тебе верою, и безсмертием облагоухает, и душам источает исцеления,  имярек, преподобне, молитвенниче о душах наших.





Стих: Честна пред Господем смерть преподобных Его.


Чувственныя страсти телесныя победив воздержания броздами, чудодейственниче,  имярек, и ревности безплотных на земли показав, вся плотская желания духу повинул еси: тем ныне в Небесных селениих водворяяся, моли о душах наших.





Стих: Блажен муж, бояйся Господа, в заповедех Его восхощет зело.


Блажене  имярек, основание положив добродетели, древняго человека совлеклся еси с похотьми, и во Христа облеклся воистинну: тем и обличил еси, преподобне, многая вражия ополчения, наставник монахов быв, моли спастися душам нашим.





Слава, глас 8-й:


Монахов множества, наставника тя почитаем, отче наш  имярек: твоею бо стезею воистинну право ходити познахом: блажен еси, Христу работав, и вражию обличил еси силу, Ангелом собеседниче, преподобных сопричастниче и праведных, с нимиже молися Господеви помиловатися душам нашим.





И ныне, Богородичен воскресный:


Безневестная Дево, Яже Бога неизреченно заченши плотию, Мати Бога Вышняго, Твоих рабов мольбы приими, Всенепорочная всем подающи очищение прегрешений: ныне наша моления приемлюще, моли спастися всем нам.





Аще ли не празднуеши, глаголи Богородичен сей:


Чистая Дево, Слова Врата, Бога нашего Мати, моли спастися нам.





Крестобогородичен:


Не терплю, Чадо, видящи Тя на древе уснувша, бодрость всем Подающаго: яко да древле преступления плодом, сном погибельным уснувшим, Божественную и Спасительную бодрость подаси, Дева глаголаше плачуще, Юже величаем.





Тропарь во Уставе, аще же ни, сей тропарь, глас 8-й:


В тебе, отче, известно спасеся еже по образу: приим бо крест, последовал еси Христу, и дея учил еси презирати убо плоть, преходит бо, прилежати же о души вещи безсмертней. Тем же и со Ангелы срадуется преподобне  имярек, дух твой.





Слава, и ныне, Богородичен, или Крестобогородичен.





